
Dag O. Hessen avviste i Morgenbladet 27. januar at endringar i forskingsregimet har gått hardare 
ut over humaniora enn andre fagfelt. Det ”foregår [ikke] en massiv overflytning av ressurser” frå 
humaniora til naturvetskapane, seier han, og peikar på at både kjemi, fysikk og biologi har hatt 
nedgang i stillingstalet ved Universitetet i Oslo. Akademia har eit felles problem, meiner Hessen; 
det er ”fri vitenskapsutøvelse” som har det vanskeleg ”i et regime stadig mer preget av 
produksjonsmål, hvor akademias utøvere av grunnforskning alle er i samme båt”. Hessen har to 
gode poeng: Grunnforsking er pressa i alle fag, og det er i liten grad slik at universiteta 
finansierer oppbygging av realfag med nedskjering av humaniora. Likevel er det heilt misvisande 
å seia at humaniora og dei andre fagfelta er i same båt, for dei faste universitetsstillingane er 
berre ein liten del av biletet.  
 
For det fyrste har dei andre fagfelta omfattande forsking i næringslivet, medan det er vanskeleg å 
få til det i humaniora, fordi vi forvaltar ein type kunnskap som det er lite pengar i. Sant nok er 
næringslivsforskinga fyrst og fremst anvend forsking, men ho er likevel i høg grad med på å 
halde i hevd og utvikle kunnskapsbasen, og ho utgjer ofte ein viktig del av det totale fagmiljøet.  
 
For det andre har dei andre fagfelta i regelen meir enn kompensert inndregne faste stillingar med 
prosjektfinansiering. Den store endringa av rammene for forsking som har skjedd i vår tid er 
ikkje overføring av ressursar mellom fagområde på universiteta, men avsetjing av store midlar til 
prosjektfinansiering. parallelt med nedskjering av faste stillingar. Dét er det store biletet, 
nasjonalt og internasjonalt, og det viser seg at andre fagområde klarer å bygge opp og halde i 
gang store forskingsmiljø på slik prosjektfinansiering. For den enkelte forskaren er det sjølvsagt 
trasig å ha finansiering frå år til år i staden for fast stilling, men det er betre enn å ikkje ha 
finansiering, og for faget er det viktigaste at mange forskarar klarer å livnære seg. I humaniora er 
prosjektfinansierte forskingsmiljø sjeldsynte unnatak, og må nødvendigvis vera det, ganske 
enkelt fordi ein forsvinnande liten del av forskingsmidlane er avsette til humaniora, både her og i 
utlandet.  
 
Der dei andre fagfelta har fleire bein å stå på enn akademia, og desse andre beina til dels er 
sterkare, så står og fell humanistisk forsking med dei få stillingane på universitet og høgskular.  

